
1.  Cyflwyniad

1.  Pwrpas y ddogfen hon yw ategu’r dystiolaeth y bydd y Pwyllgor Addysg, Dysgu Gydol 
Oes a Sgiliau yn ei chymryd gan Gyngor Cyllido Addysg Uwch Cymru (CCAUC) ar 5 
Gorffennaf 2006.

2.  Y thema ar gyfer y sesiwn yw ‘Ailgyflunio Addysg Uwch’. Yn ei ymwneud ag 
ailgyflunio addysg uwch yng Nghymru mae CCAUC yn ymateb i’r cyfeiriad strategol 
a osodwyd yn strategaeth y Cynulliad ar gyfer addysg uwch, Ymgeisio’n Uwch, sy’n 
argymell newidiadau i’r drefn addysg uwch yng Nghymru. Yn y papur hwn, rydym yn 
crynhoi’n gyntaf y gweithgareddau a gefnogwyd drwy gam cyntaf y Gronfa 
Ailgyflunio a Chydweithio ac yn rhoi sylw mwy manwl i weithgareddau yn yr ail gam. 
Yna adroddwn ar ddatblygiadau mewn Addysg Uwch Ôl-92 yn ne-ddwyrain Cymru a 
chofnodwn er gwybodaeth y cynnydd a wnaed tuag at gyrraedd y targedau a 
sefydliwyd ar ôl cyhoeddi Ymgeisio’n Uwch.

3.  Fel yn achos y diweddariad diwethaf a gyflwynwyd gennym i’r Pwyllgor ar Ymgeisio’n 
Uwch, nid ydym yn ymdrin â’r ail flaenoriaeth uchaf yn Ymgeisio’n Uwch, sef ehangu 
mynediad, gan fod cynnydd yn y cyswllt hwn yn parhau’n dda. Nid yw hyn yn golygu 
bod y Cyngor yn llaesu dwylo: rydym yn parhau i roi sylw mawr i ehangu mynediad. 



Yn ystod y deuddeng mis diwethaf, er enghraifft, rydym wedi dyrannu £2.5m y 
flwyddyn yn ychwanegol i’r premiwm ehangu mynediad yn y model cyllido addysgu 
ac yn ddiweddar rydym wedi cytuno ar becyn gwerth £1.5m dros gyfnod o ddwy 
flynedd i hybu’r cydweithio sylweddol rhwng Prifysgol Morgannwg a Phrifysgol 
Cymru, Casnewydd ar waith ehangu mynediad yng nghymunedau mwy difreintiedig 
de-ddwyrain Cymru, yn enwedig yn ardal Blaenau’r Cymoedd.

4.  Mae Ymgeisio’n Uwch yn nodi’n glir bod Llywodraeth y Cynulliad yn disgwyl i 
CCAUC fabwysiadu ymagwedd gynyddol strategol at ddatblygu’r sector. Mae 
llythyrau cylch gwaith ers hynny wedi ategu’r disgwyliad hwn. Adeg ein hadroddiad 
diwethaf ar y materion hyn, roeddem yn paratoi cyngor i’r Gweinidog ar ffyrdd o 
dargedu cyllid Ymgeisio’n Uwch yn fwy uniongyrchol. Byddwn yn darparu 
diweddariad ar y datblygiadau hyn hefyd.

2.  Ailgyflunio a Chydweithio: Cam I

1.  Fel rhan o ymateb y Cyngor i Ymgeisio’n Uwch, lansiwyd y Gronfa Ailgyflunio a 
Chydweithio ym mis Gorffennaf 2002. Nod y gronfa yw hybu ail-siapio’r sector er 
mwyn sicrhau cynnydd sylweddol mewn perfformiad a gwella cystadleurwydd. 
Dyrannwyd £5m yn 2002-03, a’r bwriad oedd darparu swm cyffelyb yn 2003-04.

2.  Nodwyd canlyniadau pwysig y cam cyntaf pan ymddangosodd y Cyngor gerbron y 
Pwyllgor ym mis Mehefin 2005. Parheir i gyfnerthu’r cyfuniad yn 2004 rhwng 
Prifysgol Caerdydd a Choleg Meddygaeth Prifysgol Cymru a gefnogwyd gan 
fuddsoddiad o £15m o’r Gronfa Ailgyflunio a Chydweithio ac a ddenodd fuddsoddiad 
o £8m o’r Swyddfa Gwyddoniaeth a Thechnoleg na fyddai wedi dod i Gymru fel arall. 
Bydd y Cyngor yn dechrau’r adolygiad cyntaf o’r cyfuniad hwn yn yr Hydref ac mae’n 
bwriadu cynnal adolygiad pellach yn nes ymlaen, pan fydd y datblygiadau tymor-
canolig a thymor-hir yn fwy clir. 

3.  Rhai o ganlyniadau eraill Cam 1 fu datblygu’r cynghrair strategol rhwng Athrofa 
Gogledd-Ddwyrain Cymru a Phrifysgol Cymru, Bangor, a rhesymoli’r cyrsiau nyrsio, 
cyfraith ac addysg a gynigir gan Brifysgol Cymru Abertawe ac Athrofa Addysg Uwch 
Abertawe. Yn ogystal, bu amryw o weithgareddau cydweithiol ar raddfa lai a buwyd 
yn rhoi ystyriaeth ddwys i gyfuniadau posibl.

3.  Ailgyflunio a Chydweithio: Cam II

1.  Mewn datganiad ar 9 Mehefin 2004, cadarnhaodd y Gweinidog dros Addysg a Dysgu 
Gydol Oes ymrwymiad Llywodraeth y Cynulliad i barhau ag ailgyflunio a chydweithio 
er mwyn creu sector addysg uwch grymus a chryf sy’n cyfrannu at ffyniant Cymru. 
Felly, ym mis Awst 2004, cyhoeddodd CCAUC ei fod yn lansio ail gam ei Gronfa 
Ailgyflunio a Chydweithio i gefnogi ail-siapio’r sector, gyda chyllid o £8m yn 2004-
05, £12m yn 2005-06 ac £11.9m yn 2006-07, a’r tebygolrwydd y bydd symiau cyffelyb 
ar gael yn y blynyddoedd i ddod. Ar hyn o bryd, mae dros 20 o gynigion wedi cael eu 
derbyn o dan Gam II ar draws amrywiaeth eang o weithgareddau (gweler Atodiad A 
am fanylion y partneriaethau a chynigion presennol).

2.  Ers i ni gyflwyno ein hadroddiad i’r Pwyllgor fis Mehefin diwethaf, rydym wedi 
cadarnhau cyllid o bron £11m ar gyfer partneriaeth sylweddol rhwng Prifysgol Cymru, 



Aberystwyth a Phrifysgol Cymru, Bangor mewn perthynas â’u gweithgareddau 
ymchwil a menter, a gaiff eu hailgyflunio fel un gweithgaredd a rennir rhwng y 
sefydliadau, gan gynyddu’n fawr eu màs critigol a gwella’n sylweddol eu gobaith o 
ddenu cyllid ychwanegol o ffynonellau’r DU a ffynonellau eraill.

3.  Un o’r mentrau cydweithiol pwysig eraill a gychwynnwyd yn 2005/06 oedd Sefydliad 
Niwrowyddoniaeth Wybyddol Cymru. Bydd y datblygiad £5m hwn rhwng prifysgolion 
Abertawe, Bangor a Chaerdydd yn cryfhau gallu Cymru i lwyddo yn y DU ac yn 
rhyngwladol mewn maes pwnc pwysig lle mae Cymru eisoes wedi datblygu cryn 
bresenoldeb.

4.  Yn yr un modd, mae’r cydweithio rhwng prifysgolion Morgannwg a Chaerdydd, 
ynghyd â Phrifysgol Cymru, Casnewydd, Coleg Brenhinol Cerdd a Drama Cymru, 
Athrofa Abertawe a Choleg Morgannwg i sefydlu’r Academi Sgrin Skillset uchel ei bri 
yng Nghymru yn gyfle gwych i gyfuno sgiliau ac adnoddau’r holl bartneriaid mewn 
maes sydd o bwys cynyddol i economi Cymru.

5.  Hefyd mae prifysgolion Abertawe, Caerdydd, Aberystwyth a Bangor wedi cynnig 
cydweithio i sefydlu Sefydliad dros Wyddorau Mathemategol a Chyfrifiannol yng 
Nghymru i hybu ymchwil Cymreig yn y meysydd hyn. Byddai’r Sefydliad hwn yn 
gwneud prifysgolion Cymru yn fwy cystadleuol ar raddfa ryngwladol ac yn dod â 
buddion sylweddol yn nhermau cysylltiadau â diwydiant (gan gynnwys gwasanaethau 
ariannol) ac ysgolion.

6.  Derbyniwyd nifer o geisiadau eraill hefyd mewn perthynas ag ymchwil, gan gynnwys 
cynnig gan brifysgolion Abertawe a Chaerdydd i resymoli eu hymchwil Cemeg, a 
chynigion i ddatblygu’r Gwyddorau Cymdeithasol yng Nghaerdydd, Aberystwyth a 
Morgannwg. Lle bo’n briodol, mae ymdrechion yn cael eu gwneud i gysylltu ceisiadau 
â chynlluniau cyllido Cynghorau Ymchwil y DU er mwyn ychwanegu gwerth at 
gynigion Ailgyflunio a Chydweithio.

7.  Yn ein hadroddiad diwethaf i’r Pwyllgor ar ailgyflunio, nodwyd i Bartneriaeth AU De-
Orllewin Cymru gael ei sefydlu gan Brifysgol Cymru Abertawe, Athrofa Addysg 
Uwch Abertawe a Choleg y Drindod Caerfyrddin. Rhoddwyd £70k i’r sefydliadau ar 
gyfer cam cyntaf y bartneriaeth hon a oedd yn cynnwys ymchwilio i feysydd lle gallai 
dau neu dri o’r sefydliadau gydweithio â’i gilydd. Wrth i’r rhan hon o’r prosiect ddod 
i’w therfyn, mae’n ymddangos bod yna amrywiaeth fawr o bosibiliadau, ac y gall 
llawer mwy o’r rhain gynnwys y tri sefydliad nag a ragwelwyd ar y dechrau. 
Disgwyliwn dderbyn cais arall i hybu cydweithio helaeth ar draws amryw o feysydd 
yng ngham dau.

8.  Mae ceisiadau diweddar i’r Gronfa Ailgyflunio a Chydweithio yn cynnwys cynnig ar 
gyfer Cynghrair Strategol rhwng Prifysgol Morgannwg a Choleg Brenhinol Cerdd a 
Drama Cymru a fyddai’n sicrhau dyfodol ariannol tymor-hir y Coleg. Byddai’r 
Cynghrair Strategol hefyd o fudd i’r diwydiannau creadigol yng Nghymru drwy roi i’r 
Coleg y cyfleusterau sydd eu hangen arno i gyflawni ei rôl fel conservatoire 
cenedlaethol Cymru, a thrwy ei alluogi i fanteisio ar gysylltiadau â gweithgareddau 
creadigol yng Nghampws Caerdydd newydd Prifysgol Morgannwg.

9.  Ers i ni adrodd ddiwethaf i’r Pwyllgor ar y materion hyn, rydym hefyd wedi cadarnhau 
cyllid o £242k i gefnogi cyfuno Coleg Merthyr Tudful â Phrifysgol Morgannwg. Er yn 
fuddsoddiad gweddol fach, mae hyn yn nodi datblygiad pwysig mewn ailgyflunio 
rhwng sectorau a fydd yn arwain at gwrdd yn well ag anghenion y gymuned yn ardal 



Merthyr ac yn mynd i’r afael â blaenoriaethau’r Cynulliad ym Mlaenau’r Cymoedd.

4.  Addysg Uwch Ôl-92 yn Ne-Ddwyrain Cymru

1.  Adroddwyd ym mis Mehefin 2005 ar ddatblygiadau’n ymwneud â darparu addysg 
uwch ôl-92 yn ne-ddwyrain Cymru. Ar y pryd, roedd yr adroddiad annibynnol a oedd 
wedi cael ei gomisiynu gan CCAUC gan yr Athrawon John Bull a Syr Ron Cooke 
newydd gael ei gyhoeddi a chynigiodd weledigaeth ynghylch sut y gallai Prifysgol 
Morgannwg, Athrofa Prifysgol Cymru, Caerdydd (APCC), a Phrifysgol Cymru, 
Casnewydd, drwy weithio gyda’i gilydd ac adeiladu ar eu cryfderau presennol, 
ddatblygu darpariaeth nodedig ac uchelgeisiol. Nododd yr adroddiad y byddai’n 
ddymunol iawn pe gellid llunio un sefydliad newydd o’r tri presennol ac oni wnaed hyn 
fod perygl y byddent yn nychu yn wyneb cystadleuaeth o Loegr a rhyngddynt hwy eu 
hunain.

2.  Awgrymodd yr ymatebion dechreuol fod yna gefnogaeth gyffredinol i’r weledigaeth a 
amlinellwyd yn yr adroddiad ond bod gwahanol farn ynghylch sut i wireddu’r 
weledigaeth honno. Wedi cyhoeddi’r adroddiad, cynhaliwyd cyfarfodydd rhwng 
CCAUC a’r tri sefydliad unigol, yn ogystal â chyfarfod y gwahoddwyd holl aelodau 
cyrff llywodraethu’r tri sefydliad iddo. Rhoddodd y rhain gyfle defnyddiol i drafod 
materion yn uniongyrchol ag aelodau’r cyrff llywodraethu. Ar ôl hyn, awgrymwyd gan 
un o’r sefydliadau ym mis Rhagfyr 2005 y byddai cyfarfod pellach rhwng 
Llywodraethwyr a Byrddau Academaidd y tri sefydliad a CCAUC yn helpu i symud 
pethau ymlaen. Yn anffodus, bu sawl ymgais i drefnu cyfarfod o’r fath yn 
aflwyddiannus hyd yma. .

3.  Mae CCAUC yn parhau i gredu’n gryf y gall y tri sefydliad elwa’n fawr ar gydweithio 
ac mae’n poeni na fydd darpariaeth AU yn ne-ddwyrain Cymru yn cyrraedd ei 
photensial llawn os na chymerir camau tebyg i’r rhai a gynigiwyd. Byddwn yn parhau i 
osgoi ymrwymo cyllid mewn ffyrdd a allai lesteirio gwireddu’r weledigaeth a 
gyflwynir yn yr adroddiad a byddwn yn parhau i annog y sefydliadau i fodloni 
disgwyliad Llywodraeth y Cynulliad y dylent gynllunio eu dyfodol gyda’i gilydd, 
safbwynt a ailddatganwyd yn ddiweddar yn Y Wlad sy’n Dysgu 2.

5.  Targedau Ymgeisio’n Uwch

1.  Ers lansio Ymgeisio’n Uwch ym mis Mawrth 2002, bu CCAUC yn gweithio gyda’r 
sector i gwrdd ag agenda uchelgeisiol y strategaeth. Cytunwyd ar dargedau perfformiad 
ar draws amrywiaeth eang o weithgareddau rhwng CCAUC a’r Cynulliad. Yn dilyn 
hyn rydym wedi monitro perfformiad ac wedi sefydlu cynlluniau i wella’r perfformiad 
hwn.

2.  Er gwybodaeth, rhoddir y data monitro mwyaf cyfoes yn erbyn y targedau yn Atodiad 
B. Dangosant fod y sector ar y cyfan mewn sefyllfa i gyrraedd y rhan fwyaf o’r 
targedau ond bod rhai agweddau sy’n fwy heriol. Yn arbennig, rydym wedi nodi bod 
angen canolbwyntio ar ddatblygu darpariaeth cyfrwng Cymraeg, cynyddu incwm o 
waith ymchwil, a gostwng costau gweinyddol. 

3.  Mewn perthynas â darpariaeth cyfrwng Cymraeg, y targed yn Ymgeisio’n Uwch yw y 
dylai cyfran y myfyrwyr AU yn SAUau a CABau Cymru sy’n ymgymryd â rhyw elfen 



o’u cwrs drwy gyfrwng y Gymraeg gynyddu o 3.4% yn 2000/01 i 7% yn 2010/11. 
Cynhyrchwyd strategaeth gan y Grwp Llywio Darpariaeth Cyfrwng Cymraeg, a 
sefydlwyd gan y Cyngor ac a gadeirir gan Andrew Green, Llyfrgellydd, Llyfrgell 
Cenedlaethol Cymru, ac fe’i cymeradwywyd gan y Gweinidog ar ddiwedd yr hydref 
2004. Buom yn trafod â swyddogion Llywodraeth y Cynulliad ac yn gweithio gyda’r 
sector i symud y strategaeth hon yn ei blaen. Rhoddasom dystiolaeth ar y pwnc hwn i’r 
Pwyllgor ar 20 Ebrill 2005.

4.  Rhaid mynd i’r afael â llawer o faterion cymhleth wrth gynyddu nifer y cofrestriadau 
cyfrwng Cymraeg, gan gynnwys cydbwyso cyflenwad a galw, cynyddu nifer y staff 
cyfrwng Cymraeg, a phenderfynu sut y gellir cyflwyno darpariaeth cyfrwng Cymraeg 
yn y tymor hir i sicrhau system gynaliadwy at y dyfodol. Cafodd mesurau i gynyddu 
nifer y staff eu cyflwyno ar ffurf Cynllun Ysgoloriaethau Ôl-raddedig a Chynllun 
Cymrodoriaethau Addysgu y buddsoddir £2.9 miliwn o arian y Gronfa Ailgyflunio a 
Chydweithio ynddynt dros y saith mlynedd nesaf. Rydym yn gweithio’n agos â’r Uned 
Datblygu Addysg Cyfrwng Cymraeg, sy’n rhoi cyngor ac yn hwyluso gweithgareddau 
cydweithiol yn y sector. Mae CCAUC wedi cyllido swydd newydd, Swyddog 
Marchnata a Dilyniant, i weithio gyda’r Uned. Rydym wedi cynnwys targed cyfrwng 
Cymraeg ar gyfer y partneriaethau Ymgyrraedd yn Ehangach (ehangu cyfranogiad) ac 
rydym yn gweithio gyda’r sector mewn perthynas â gwerthusiad dewisiadau o fodelau 
ar gyfer cyflwyno darpariaeth cyfrwng Cymraeg yn y dyfodol (gyda chymorth o’r 
Gronfa Ailgyflunio a Chydweithio) ac i weithredu agweddau eraill ar y strategaeth.

5.  Mae dau darged yn ymwneud ag incwm o ymchwil. Mae’r cyntaf yn ymwneud â 
chynyddu’r canran o gyllid Cynghorau Ymchwil y DU a enillir gan y sector Cymreig o 
3.3% i 4.5% o’r cyfanswm ar gyfer y DU erbyn 2010; mae’r ail yn ymwneud â sicrhau 
cynnydd o 60% mewn incwm o ffynonellau ar wahân i’r Cynghorau Ymchwil erbyn 
2007/08 a 100% erbyn 2010/11 o fan cychwyn o £55.7 miliwn yn 2000/01. Targedau 
uchelgeisiol yw’r rhain. Mae cynnydd yn cael ei wneud, ond mae CCAUC yn pryderu 
nad yw’n ddigon cyflym, ac am effeithiau pwysau cystadleuol cynyddol o fannau eraill 
yn y DU.

6.  Er mwyn ceisio sicrhau bod y cyllid ymchwil a ddyrannwn i’r adrannau sydd â’r 
graddau uchaf yn parhau’n gystadleuol â gweddill y DU, mae’r Cyngor wedi cyfyngu 
cyllid ymchwil (a elwir yn Gyllid QR) i adrannau â gradd Ymarfer Asesu Ymchwil 
(YAY) o 4, 5 neu 5* o 2004/05. Yr un pryd, rydym wedi sefydlu’r Gronfa Buddsoddi 
mewn Ymchwil i hybu datblygiad pellach y sylfaen ymchwil. Rydym yn ceisio 
cyfleoedd i gysylltu cynlluniau Cynghorau Ymchwil y DU ag agenda penodol Cymru. 
Rydym ni wedi noddi gweithdai i’r sector a gynhelir gan y Cynghorau Ymchwil er 
mwyn annog sefydliadau i gyflwyno cynigion sydd â mwy o fin, neu’n fwy 
uchelgeisiol, ac felly’n fwy tebygol o lwyddo. Fel y nodwyd uchod, rydym ni’n 
defnyddio’r Gronfa Ailgyflunio a Chydweithio i hybu cydweithio sylweddol rhwng 
sefydliadau ym maes ymchwil ac i greu màs critigol gwell, wedi’i ddosbarthu’n fwy 
gwastad, ar gyfer ymchwil a gydnabyddir yn rhyngwladol yng Nghymru. Yn olaf, fel y 
nodir isod, rydym yn defnyddio cyllid Ymgeisio’n Uwch i ymyrryd yn strategol er 
mwyn ceisio sicrhau perfformiad gwell gan Gymru yn yr YAY nesaf.

7.  Y targed yn Ymgeisio’n Uwch ar gyfer gorbenion gweinyddol yw y dylai’r gost 
weinyddol ganolrif am bob myfyriwr cyfwerth ag amser-llawn (CALl) ar gyfer SAUau 
Cymreig ostwng o lefel y 45ain canradd (2000/01) ar gyfer costau gweinyddu am bob 



myfyriwr CALl yn SAUau y DU i’r 25ain canradd erbyn 2010/11. Targed uchelgeisiol 
yw hwn hefyd, yn enwedig gan fod perfformiad y sector Cymreig eisoes yn well na’r 
cyfartaledd ar gyfer y DU. Mae monitro’r targed hwn yn cael ei gymhlethu hefyd gan 
wahanol ddiffiniadau yn y data gwaelodol. Mae CCAUC yn awyddus i sicrhau bod 
cynnydd tuag at y targed hwn yn cael ei wneud heb drosglwyddo tasgau gweinyddol i 
staff academaidd a heb wneud gwasanaethau cymorth yn aneffeithiol drwy gyflwyno 
arbedion cost cyfeiliornus. Mae cynlluniau penodol yn cynnwys hybu gwaith 
cydweithiol ar foderneiddio cyflog, cydweithio ym maes caffael, ac ailgyflunio a 
chydweithio ar raddfa fwy cyffredinol, a all arwain at leihau gorbenion ymhellach. Yn 
ogystal, bydd llwyddiant gyda thargedau eraill yn Ymgeisio’n Uwch, megis cynnydd 
mewn incwm o ymchwil a chynnydd yn nifer y myfyrwyr tramor, yn cynyddu 
cyfanswm y gweithgaredd yn y sector gyda’r canlyniad y bydd gorbenion gweinyddol 
yn llai fel cyfran.

6.  Defnydd Strategol o Gyllid Addysg Uwch

1.  Pan gyflwynwyd adroddiad i’r Pwyllgor ar faterion ailgyflunio y llynedd, nodwyd ein 
bod ni yn y broses o baratoi cyngor i’r Gweinidog ar sut y gallem wneud defnydd mwy 
strategol o gyllid Ymgeisio’n Uwch. Wrth lunio ei gyngor, rhoddodd y Cyngor ei farn y 
dylai’r gyllideb Ymgeisio’n Uwch::

●     gadw ailgyflunio a chydweithio, yr allwedd i ragoriaeth, yn brif flaenoriaeth Ymgeisio’n Uwch;
●     adlewyrchu’r cyd-destun polisi Ymgeisio’n Uwch ehangach a gwella gallu’r sector i ymateb i’r 

agenda hwn, gan gynnwys y gallu i gyrraedd y targedau y mae’r Cynulliad wedi’u gosod yn y 
cyswllt hwn;

●     cadw’r polisi ‘rhywbeth am rywbeth’ wrth ddyrannu’r cyllid hwn;
●     defnyddio’r cyllid mewn ffordd sy’n gwobrwyo’r sefydliadau hynny sydd eisoes yn gwneud 

cynnydd da tuag at gwrdd â nodau cyffredinol Ymgeisio’n Uwch;
●     galluogi’r Cyngor i ymateb i’r cyfarwyddyd gan y Gweinidog i ymgymryd â rôl strategol fwy 

gweithgar;
●     ceisio sicrhau bod unrhyw gynlluniau a gyllidir yn gynaliadwy;
●     sicrhau, os ymgymerir ag unrhyw weithgaredd ychwanegol i gefnogi’r agenda Ymgeisio’n 

Uwch ehangach, fod CCAUC yn cael yr adnoddau staff angenrheidiol i roi’r cynlluniau 
newydd ar waith; ac

●     osgoi sefydlu prosesau cynnig lluosog a dyblygu cyllido.

1.  Yng ngoleuni’r uchod, roedd y Cyngor o’r farm y dylid, yn ogystal â chanolbwyntio ar 
y gweithgareddau presennol, roi mwy byth o sylw i’r agweddau hynny ar yr agenda 
Ymgeisio’n Uwch sydd fwyaf mewn perygl o ran cwrdd â thargedau (heb effeithio ar 
gyrraedd targedau eraill yn llwyddiannus wrth gwrs). Yn sgil ein gwaith monitro, 
nodwyd tair blaenoriaeth:

●     gwella perfformiad ymchwil;
●     datblygu ymhellach weithlu medrus a galluog; a
●     datblygu darpariaeth cyfrwng Cymraeg.



1.  Gan y bydd yr YAY nesaf yn cael ei gynnal yn 2008, ac oherwydd y ffaith bod nifer o 
astudiaethau ar y gweill mewn perthynas â ffyrdd o hybu darpariaeth cyfrwng Cymraeg 
yn y dyfodol, roedd y Cyngor o’r farn y dylid rhoi blaenoriaeth i ddechrau i ddarparu 
cymorth ariannol ychwanegol i’r sefydliadau i baratoi ar gyfer yr YAY. I’r perwyl 
hwn, dyrannwyd £3m (yr oedd £2.5m ohono’n gyllid Ymgeisio’n Uwch) i’r sector ym 
mis Rhagfyr 2005. Cafwyd cytundeb y Gweinidog yn ddiweddar i wneud dyraniad 
sylweddol pellach ar yr un telerau a gobeithiwn gyhoeddi’r manylion yn y dyfodol 
agos.

1.  Casgliad

1.  Sefydlodd Ymgeisio’n Uwch agenda uchelgeisiol ar gyfer y sector addysg uwch yng 
Nghymru. Mae’r sector yn ymdrechu’n galed i gwrdd â disgwyliadau’r Cynulliad a 
fynegir yn y strategaeth. Mae tystiolaeth bod gweithgareddau ailgyflunio a chydweithio 
yn ennill momentwm ac o welliannau pendant mewn perfformiad. 

2.  Yn y papur hwn rhoddir adroddiad ar y gwaith sydd ar y gweill; mae llawer eto i’w 
wneud. Serch hynny, credwn fod yr ysgogiad a roddwyd gan Ymgeisio’n Uwch wedi 
symbylu newid yn y sector sydd eisoes yn dwyn ffrwyth ac sy’n addo rhagor at y 
dyfodol.

